
Бауырластық көрінісі
Ауылы аралас, қойы қоралас Қазақстан мен Өзбекстан мемлекеттерінің арасындағы достық қарым-қатынас, берік байланыс ғасырлар сынынан өткен. Бүгінде өзбек-қазақ қарым-қатынасын нығайту мақсатында ауқымды шаралар қолға алынуда.
"Қазақстандағы  Өзбекстан жылы екі халықтың арасындағы бауырластықтың айқын көрінісі болса керек. Бізде ортақ дүниетаным, ортақ көзқарас, ортақ мәдениет, ортақ дін мен ортак салт-дәстүр бар. Ал тіл мен дәстүр қашанда халықтардың өзара жақындасуына негіз болған", - деген еді Елбасы Нұрсұлтан Назарбаев былтыр Қазақстандағы Өзбекстан жылының ашылу салтанатында. Содан бері екі елдің арасындағы қарым-қатынасты, достықты нығайту мақсатында ауқымды жұмыстар атқарылып, көптеген іс-шаралар ұйымдастырылғанынан хабардармыз. Екі мемлекет аумағында да халықтарымыздың мәдениеті мен тарихынан сыр шертер орталықтар ашылды. Бұл жаңалықтар Қазақстанда өмір сүріп жатқан біз сияқты өзбек азаматтары үшін де жағымды. Екі елдің арасында орнаған ынтымақтастықтың арқасында жергілікті жерде қалаған мамандығымыз бойынша білім алып жүргенімізге де алғысымыз шексіз. Осы орайда М. Қозыбаев атындағы Солтүстік Қазақстан мемлекеттік университетінде түрлі этнос өкілдері  жергілікті жастар мен тең білім алып жатқанын айта кеткеніміз  жөн.
Жақында ғана Қазақстанның Президенті Қасым-Жомарт Тоқаев Өзбекстанда болып, екі елдің басшылары Өзбекстандағы Қазақстан жылының салтанатты ашылуына қатысты. Өзбекстанның  Президенті  Шавкат Мирзиёев бауырлас екі мемлекеттің ынты-мақтастығына  Нұрсұлтан Назарбаевтың қосқан үлесі ерекше екеніне тоқталды. Бұл жыл да екі ел үшін табысты бастамаларға, жағымды жаңалықтарға, тиімді келісімдерге толы болады деген сенімдеміз.
Өткен жылдың соңында облыс әкімі Құмар Ақсақаловтың төрағалығымен өткен "Халықтың әл-ауқаты - табысты мемлекеттің кепілі" тақырыбына арналған Қазақстан халқы облыстық ассамблеясының XXIIІ сессиясында өңір басшысы облыстык ассамблеяда өзбек мәдени орталығын ашуды тапсырды. Алдағы уақытта бұл мәселе аяқсыз қалмай, өзге этностар сияқты мәдениетімізді, салт-дәстүрімізді танытсақ дейміз.

